
Узыншагъэр хъумэнымкIэ IэнатIэм 
цIыхухэм япэ медицинэ дэIэпы-
къуныгъэхэр щагъуэт и IуэхущIа-
пIэхэр къэгъэщIэрэщIэжыным хуэ-
гъэзауэ зэфIах лэжьыгъэр къыща-
пщытэ зэIущIэ КъБР-м и Iэтащхьэ 
КIуэкIуэ Казбек иригъэкIуэ кIащ. 
Абы хэтащ КъБР-м и Правительствэм 
и УнафэщI Мусуков Алийрэ КъБР-м 
узыншагъэр хъумэнымкIэ и министр 
Къалэбатэ Рустамрэ.

РЕСПУБЛИКЭМ и Iэтащхьэм къыхи-
гъэщащ цIыхухэм япэ медицинэ дэIэ-
пы къуныгъэхэр щрат IуэхущIапIэхэр 
къэгъэщIэрэщIэжын программэр бэм 
я псэукIэр егъэфIэкIуэнымкIэ унэ тIы-
ныгъэ нэхъыщхьэу зэрыщытыр. 2026 
гъэм нэс тещIыхьауэ зэхагъэува про-
граммэм кърикIуахэр къапщытащ. 
КIуэкIуэ Казбек КъБР-м и Правитель-
ствэм пщэрылъ щищIащ абы и лъэны-
къуэкIэ къапэщыт къалэнхэр, лэжьы-
гъэр нэхъ щIагъэхуабжьэу, 2023 - 2024 
гъэхэм зэфIагъэкIыну. Зи гугъу ящIа-
хэм ящыщщ Кэнжэ, Светловодскэ, 
Красносельскэ, Шэрэдж Ищхъэ рэ, Бе-
лая Речкэ, Къубэ-Тэбэ, Дей, Жэмт-
хьэлэ къуажэхэм я амбулаторэ-
щIэхэмрэ Звезднэ, Октябрьскэ жылэ-
хэм щаухуэ ФАП-хэмрэ. «Дэтхэнэ зы 
объектми и проект-сметэ тхылъхэр зэ-
хагъэуващ, УФ-м Узыншагъэр хъумэ-
нымкIэ и министерствэри ди жэр-
дэмхэм щыдгъэгъуэзащ», - жиIащ 
 Къалэбатэ Рустам. 

2022 гъэм цIыхухэм япэ медицинэ 
дэIэпыкъуныгъэхэр етынымкIэ програ-
ммэмкIэ зэрагъэпэщыжащ районхэм 
щыIэ поликлиникэ къудамэу 8, Ды-
гулыбгъуей къуажэм - поликлиникэ, 
Аушыджэр жылэм амбулаторэ да-

КъБР-м и Iэтащхьэр  иджыблагъэ Лэскэн 
районым щыIащ икIи абы и цIыху пашэхэм 
яхуэзащ. ЗэIущIэм щытепсэлъыхьащ 
щIыналъэм исхэм я псэукIэр егъэ фIэ-
кIуэным, лъэпкъ проектхэр гъэ зэ щIэным, 
зэман благъэм нэхъ зэгугъун хуейхэм 
ехьэлIа Iуэхухэм.

«УРЫСЕЙР къылъыкъуэкIа къэрал щIыб 
гугъуехьхэмрэ шынагъуэхэмрэ нэхъ лъэщ 
ящI, сыту жыпIэмэ къэралым лъэпкъыу 
 исыр нэхъри нэхъ быдэу зэкъуэуващ, ди 
фIыгъуэ, хабзэ нэхъыщхьэхэр яхъумэн пап-
щIэ. Къэбэрдей-Балъкъэрым, хэхауэ къапщ-
тэ мэ, Лэскэн районым икIа щIалэхэм я 
 хэкур, я лъэпкъыр щIыхь пылъу яхъумэ. Ахэр 
Iэмал имыIэу текIуэнущ, ди адэшхуэхэр Хэку 
зауэшхуэм зэрыщытекIуам икIи фашистхэр 
зэрызэтракъутам хуэдэ дыдэу», - зэIущIэр 
къыщызэIуихым жиIащ КIуэкIуэ Казбек. 
Республикэм и Iэтащхьэм къыхи гъэщ хьэху-
кIащ дзэм щыIэхэм я унагъуэхэм защIэгъэ-
къуэныр къэрал властымрэ муниципалитет-
хэмрэ  я лэжьыгъэм и унэтIыныгъэ пэрыту 
зэрыщытыр. 

Лъэпкъ проектхэм я лъэныкъуэкIэ КIуэкIуэ 
Казбек къигъэлъэгъуащ Лэскэн районыр 
 нэхъ пхыдзауэ зэрыщытым къыхэкIыу абы-
хэм жылагъуэм  зегъэужьынымкIэ  куэд зэ-
релъытар. 2019 гъэ лъандэрэ муниципальнэ 
социальнэ IуэхущIапIэхэм я зэфIэкIым нэ-
рылъагъуу хэхъуащ, инфраструктурэм зе-
гъэужьыным пыщIа  къалэнхэри зэ кIэ лъы-
кIуэу ягъэзащIэ.

Лэскэн муниципалънэ районым и щIы-
налъэ администрацэм и Iэтащхьэ Инжыжо-
къуэ Сэфарбий  и псалъэм къыхэщащ къу   а-
жэхэм щыIэ социальнэ IуэхущIапIэхэм 
иужьрей илъэсхэм нэрылъагъуу зэрызау-
жьар. Ташлы-Тала, Аргудан, Лэскэн ЕтIуанэ 
къуажэхэм зи школ кIуэгъуэ мыхъуахэм па-
пщIэ IуэхущIапIэхэр къыщызэIуахащ. Щэн-
хабзэмкIэ унэхэр Ташлы-Тала, Хьэтуей, 
Лэскэн ЕтIуанэ, Урыху жылагъуэхэм 
къызыхуэтыншэу щызэрагъэпэщыжащ, ап-
хуэдэ унэщIэ Ерокъуэ къуажэм дащIыхьащ. 
Анзорей  къуажэм гъуазджэмкIэ и сабий 
школыр нэгъэсауэ зыхуей хуагъэзащ, Уэз-
рэдж къуажэм и щэнхабзэмкIэ унэри зэ-
гъэпэщыжын яух. Гулъы тэншэу къагъэна-
къым районым ит школ псоми я спортзал-
хэр. Ахэр  зэрахьащ, зы хуеину спорт Iэмэ п-
сы мэхэмкIэ къызэр а гъэ пэщащ. 

Районым и жылагъуэхэм я лIыкIуэхэм 
щеп  са лъэм, КIуэкIуэ Казбек жиIащ Уэз-
рэдж, Лэскэн ЕтIуанэ, Анзорей, Ерокъуэ, Ар-
 гудан къуажэхэм дэт курыт еджапIэхэр зэра-
гъэпэщыжыну зэрамурадыр. Апхуэдэу Аргу-
дан, Хьэтуей, Лэскэн ЕтIуанэ къуа жэ хэм 
узыншагъэр щрагъэфIакIуэ спорт комп-
лексхэр дащIыхьын папщIэ зыхуеину               

мылъкум и хэкIыпIэхэр яубзыху. 
КIуэкIуэ Казбек къызэхуэсахэм ягу къи-

гъэкIыжащ 2021 - 2022 гъэхэм бюджет Iэна-
тIэм и лэжьакIуэхэм я улахуэм тIэунейрэ зэ-
рыхагъэхъуар. УФ-м и Президент Путин Вла-
димир и жэрдэмкIэ мы гъэм  узыншагъэр 
хъумэнымкIэ пэщIэдзэ IэнатIэм и лэ жьа-
кIуэхэм ирату щIадзащ ахъшэ дэIэпы къу-
ныгъэщIэхэр. Республикэ бюджетым и хьэ-
къкIэ зрагъэубгъуащ медицинэм и лэ жьа-
кIуэу зи улахуэхэр къаIэтын хуейхэм я бжы-
гъэм. 

Лэскэн районым исхэм ящыщу къэпсэ-
лъахэм къыхагъэщхьэхукIащ  гъуэгухэр 
ухуэ  нымкIэ республикэм ехъулIэныгъэ нэ-
ры лъагъухэр зэрыщыIэр икIи   абы пыщIауэ 
муниципалитетым щызэфIэгъэкIын хуей-
хэр. Лъэпкъ проектхэм япкъ иткIэ районым 
автомобиль гъуэгу километр 21-м щIигъу 
щызэрагъэпэщыжащ, километри 5,5-м уэз-
дыгъэхэр щыфIадзащ. Къэралым щызекIуэ 
техническэ мардэхэм езэгъыу мы гъэм зэра-
гъэпэщыжынущ Владикавказ-Ардон-Чико-
ла-Лэскэн - Ерокъуэ- Лэскэн ЕтIуанэ автомо-
биль гъуэгум щыщу километр 11,5-рэ, Аргу-
дан-Аргудан Ипщэ гъуэгум щыщу кило-
метри 8,5-рэ. Жылагъуэхэр псыкIэ 
къы зэ  ры  зэрагъэпэщым и гугъу щащIым 
 нэхъ хэхауэ тепсэлъыхьащ «Псы къабзэ» 
федеральнэ проектым пыщIауэ зэфIа-
гъэкIынухэм. Абы ипкъ иткIэ 2024 гъэм 
нэсыху районым щызэрахъуэкIынущ псы 
зрикIуэ бжьа мийхэм ящыщу километр 88-м 
щIигъу. 

А псоми япкъ иткIэ республикэм и уна-
фэщIым зыхуэфащэ IэнатIэхэм яхуигъэу-
ващ дызыхуэкIуэ зэман гъунэгъум къриу-
быдэу зэлэжьын хуей проектыщIэхэм егуп-
сысыну. Абы зэIущIэм и кIэухым жиIащ 
Лэскэн районым исхэм я Iуэхур дагъэкIын 
папщIэ республикэм и унафэщI IэнатIэхэм я 
деж зыри къызэрыщамыгъэнэнур. 

ЗэIущIэм иужькIэ республикэм и Iэтащ-
хьэр Анзорей къуажэм гъуазджэмкIэ и  сабий 
школым щыIащ.  А IуэхущIапIэм иIыгъ унэм 
и пэшхэр псори зэхэту метр зэб гъузэнатIэ 
1000 мэхъу. А унэр курыт еджапIэм папщIэ 
ящIауэ щытащ. Нэхъ иужькIэ, курыт шко-
лыщIэ къуажэм щаухуа нэужь,  унэр гъуаз-
джэмкIэ сабий школым иратыжащ. «Щэнха-
бзэ» лъэпкъ проектым ипкъ иткIэ ар 2022 
гъэм  зэрагъэ пэ щыжри сабий зэчиифIэхэр 
щIагъэтIысхьэжащ. Иджыпсту гъуазджэм-
кIэ школым цIыкIу 317-рэ йокIуалIэ, абыхэм 
егъэджа кIуэу 9 ядолажьэ. А цIыху гуа-
щIафIэхэм КIуэкIуэ Казбек фIыщIэ яхуи-
щIащ ди щэнхабзэ хъугъуэфIыгъуэхэр 
 хъумэным я къарур зэрырахьэлIэм папщIэ. 
Иджыпсту гъуа зджэмкIэ сабий школыр 
зыхуеину Iэмэп сымэхэмкIэ, унэлъащIэхэм-
кIэ  къызэрагъэ пэщ. 

КъБР-м и Iэтащхьэм иригъэкIуэкIащ Къэбэрдей-Балъкъэр 
Республикэм и щIыналъэ псоми жылагъуэ транспортым и Iэна-
тIэм зыщегъэужьыным теухуа зэIущIэ. Абы хэтащ КъБР-м 
транспортымрэ гъуэгу хозяйствэмкIэ и министр ДыщэкI Ас-
лъэнрэ Налшык къалэ администрацэм и Iэтащхьэ Ахъуэхъу 
Таймуразрэ.

ЗЭIУЩIЭМ щытепсэлъыхьащ «ФIагъ лъагэ зиIэ гъуэгу шына-
гъуэншэхэр» лъэпкъ проектым хыхьэ «Жылагъуэ транспортым зе-
гъэужьын» федеральнэ проектым ипкъ иткIэ муниципальнэ 
транспортыр хуэмурэ къэгъэщIэрэщIэжыным ехьэлIа Iуэху-
гъуэхэм. Республикэм и Iэтащхьэм пщэрылъ ящищIащ щыIэ хаб-
зэхэм тету УФ-м ТранспортымкIэ и министерствэм хуагъэхьыну 
тхылъхэр ягъэхьэзырыну. Абы папщIэ зэхагъэуващ Къэбэрдей-
Балъкъэр Республикэм и цIыхухэм жылагъуэ транспортыр къа-
гъэсэбэпынымкIэ хуащIэ Iуэхутхьэбзэхэр къыщыгъэлъэгъуа мар-
дэ пыухыкIа.

«ФIагъ лъагэ зиIэ гъуэгу шынагъуэншэхэр» лъэпкъ проектым 
хыхьэ «Жылагъуэ транспортым зегъэужьын» къэрал проектым 
ипкъ иткIэ ягъэзэщIэну яубзыхуахэм ящыщщ республикэм и къа-
лащхьэм щылажьэ транспортым щIэ къыхэщэхуэныр, IэнатIэр 
егъэфIэкIуэныр икIи абы теухуа я мурадхэр зэрызрагъэхъулIэну 
щIыкIэхэри щызэпкърахащ зэIущIэм.

КIуэ кIуэ Казбек Пра ви-
тель ствэм и Унэм иджыбла-
гъэ щригъэ кIуэкIа зэIущIэм 
щы теп сэлъы хьащ щIына-
лъэм уна фэр щызезыгъа-
кIуэ IэнатIэхэм, егъэ джэ-
ныгъэри хэту, щыщыIэ Iуэху 
зехьэ кIэ хэр нэхъри егъэ фIэ-
кIуэ- ным. ЗэIущIэм и лэжьы-
гъэм хэтащ КъБР-м и Прави-
тельствэм и УнафэщI Мусу-
ков Алий, КъБР-м и Iэ-
тащхьэм и Администрацэм и 
УнафэщI Къуэдзокъуэ Му-
хьэ  мэд,  КъБР-м и Iэтащ-
хьэмрэ Правительствэмрэ я 
Iуэхухэр зезыгъакIуэ Ащ-
хъуэт Азэ мэт джэрий, 
 КъБР-м егъэ джэныгъэмрэ 
щIэныгъэмкIэ и министр 
Езауэ Анзор,  КъБР-м щIалэ-
гъуалэ уэ хухэмкIэ и министр 
Лу Азэ мэт, КъБР-м и Iэта-
щхьэм и чэнджэщэгъу Миро-
нов Николай, КъБР-м и Iэта-
щхьэм и  Администрацэм 
къэрал-хуитыныгъэ Iуэ-
хухэмкIэ и управленэм и 
унафэщI Мэкъуауэ Аслъэн. 

КIУЭКIУЭ Казбек и къэпсэ-
лъэныгъэм къызэрыхигъэ-
щам кIэ, щIыналъэм и IэнатIэ 
псоми щегъэфIэкIуэн хуейщ 
къэрал, щIыпIэ управленэр. 
Iэтащхьэм жиIащ а унэтIыны-

Апхуэдэ фIэщыгъэ зиIэ 
псапащIэ телемарафон 
 КъБР-м и Музыкэ театрым 
мазаем и 17-м сыхьэт 14-м 
щыщIэдзауэ сыхьэт 18 
пщIондэ щекIуэкIынущ.  
Iуэхур къызэригъэпэщащ 
Урысейпсо цIыхубэ фрон-
тым, зауэ операцэм щыIэ 
щIалэхэм зэрадэIэпыкъу-
ну ахъшэ зэхадзэн папщIэ.

РЕСПУБЛИКЭМ и артист 
цIэрыIуэхэм концерт яты-
нущ. Псапэ Iуэхум QR код хэ-
хамкIэ фыхэтыну Iэмал 
щыIэщ. Абы хыхьэу къыха-
хыну ахъшэмкIэ зауэ опе ра-
цэм щыIэхэм зыхуэны къуэ-

Налшык къалэ округым ЩIыпIэ унафэр зезыгъэкIуэ и сове-
тым и зи чэзу зэIущIэм КъБР-м и Iэтащхьэ КIуэкIуэ Казбек и 
жэрдэмкIэ щыхэплъащ къалащхьэм и уэрам зыбжанэм я 
фIэщыгъэхэр «Урысейм и ЛIыхъужь» цIэ лъапIэр зыхуагъэфэ-
ща, я къалэн ягъэзащIэу хэкIуэда зауэлIхэм я щIыхькIэ зэра-
хъуэкIыну къызэрыхилъхьам.

АПХУЭДЭУ унафэ ящIащ Профсоюзнэ уэрамым пищэу, 
Щоджэным и цIэр зезыхьэ уэрамым къыщыщIэдзауэ «Восточ-
ный» хьэблэм нэс Урысей Федерацэм и ЛIыхъужь Боташев 
Къэнэмэт Хусей и  къуэм и цIэр фIащыну.

Театральнэ уэрамдэкIым, Кулиевым и проспектым къыщыщIэ-
дзауэ Лъостэным и цIэр зезыхьэ уэрамым нэсу, иджы зэреджэнур 
Урысей Федерацэм и ЛIыхъужь Тэмазэ Тимур Мухьэмэд и къуэм и 
цIэкIэщ.

Центральнэ уэрамым фIащынущ Урысей Федерацэм и ЛIы-
хъужь Гаджимагомедов Нурмагомед Энгельс и къуэм и цIэр.

Унафэр зэIущIэм хэта псоми даIыгъащ. Зи гъащIэр Хэкум и шы-
нагъуэншагъэмрэ щхьэхуитыныгъэмрэ папщIэ зыта лIыхъужьхэм 
я цIэр щалъхуа щIыпIэм и уэрамхэм зэрыфIащыжам я фэеплъыр 
мыкIуэдыжын ищIынущ, абыхэм я лIыгъэр щIэблэм я гум илъы-
нущ.

КЪАНЩАУЭ Мэлычыпхъу.

Гъуэгухэр зэрагъэпэщыж,
еджапIэхэр ирагъэфIакIуэ

гъэмкIэ лэжьыгъэ купщIафIэ 
зэфIэха зэрыхъуар, ахэр я те-
гъэщIапIэу Iуэхум адэкIи зэ-
рызегъэужьыпхъэр. Абы ехьэ-
лIауэ къызэхуэсахэр хэплъащ 
унэтIыныгъитIым: егъэджэны-
гъэ IэнатIэхэу цIыхухэм курыт 
щIэныгъэ егъэгъуэтынымрэ 
программэм и лейуэ ща-
дэлажьэхэмрэ я лэжьакIуэхэм 
къахь улахуэр къызэрапщы-
там кърикIуахэр; IэнатIэхэм 
унафэ щызезыгъакIуэ IэщIа-
гъэлIхэм ябгъэдэлъ зэфIэкI-
хэм хэгъэхъуэныр.

ЗэIущIэм къыщыпсэлъа 
Езауэ Анзор жиIащ республи-
кэм егъэджэныгъэ IэнатIэм 
щыпэрытхэм къахь улахуэм 
хэпщIыкIыу зэрыхэхъуар. Ды-
зэрыт илъэсым и щIышылэм 
тепщIыхьмэ, нэгъабэ и апхуэ-
дэ лъэхъэнэм елъытауэ егъэ-
джакIуэхэм я лэжьапщIэр ику 
иту сом мини 6,5-рэ хуэдизкIэ 
хэхъуащ. Апхуэдэ Iэмал къэ-
зытар улахуэр къызэрабж 
мар дэ щIэхэм зэрытехьаращ. 
Абы ипкъ иткIэ, бюджет Iуэху-
щIапIэхэм я IэщIагъэлIхэмрэ 
IэщIагъэ нэхъ зэпэубыдахэм 

ирилажьэхэмрэ я улахуэм 
проценти 10-кIэ хэхъуащ.

Мусуков Алий къызэхуэсахэр 
щыгъуазэ хуищIащ 2023 гъэм 
егъэджакIуэхэм я улахуэм ха-
гъэхъуэным хуэунэтIауэ бюд-
жетым къыхэкIыу щIы пIэхэм 
сом меларди 9,5-рэ зэры-
хуаутIыпщам. Нэгъабэ апхуэдэ 
Iуэхум хухахауэ щытар сом ме-
ларди 7,3-рэщ. Премьер-мини-
стрыр апхуэдэу теп сэлъыхьащ 
а унэтIыны гъэм кIэ мы зэ-
маным екIуэкI лэжьыгъэхэм, 
IэщIагъэлIхэм ятеухуа хъыбар 
псори зэрыт дэфтэрхэм уб-
зыхукIэщIэ яIэнури, абы епхауэ 
лэжьапщIэр нэхъ тэмэму къы-
зэрабжыфынури къыхигъэщу. 

- Ди мурадыр зыхуэгъэпсар 
зыщ - егъэджакIуэхэм я ула-
хуэр адэкIи къэIэтынырщ, а 
IэщIагъэлIхэм яхуэфэщэн 
лэжьапщIэ етынырщ. Ипэжы-
пIэкIэ, дэ мы зэманым куууэ 
дыхэтщ а лэжьыгъэм, икIи 
гурыIуэгъуэщ зяужь дихьа 
Iуэхугъуэ псори зы мазэ-мази-
тIым зэфIэха зэрымыхъунур. 
Егугъуу, набдзэгубдзаплъэу 
елэжьыпхъэщ а Iуэхум, лэ-

жьап щIэр къызэрабж методи-
кэри пэжым тещIыхьауэ, ар 
къызыIэрыхьэ IэщIагъэлIхэр я 
къалэнхэм нэхъри тригъэ-
гушхуэу щытын хуейщ, - къы-
хигъэщащ абдежым КъБР-м 
и Iэтащхьэм. - Нэхъыщхьэра-
щи, дэ къэдгъуэтащ а Iуэхум 
хухэтхын мылъку. Иджы дыху-
щIэкъун хуейщ Кавказ Ищ-
хъэрэ федеральнэ округым 
егъэджакIуэхэм я улахуэм нэ-
хъыфIу щыхагъэхъуа щIына-
лъэ дыщыхъуным, Урысей 
Федерацэр къапщтэмэ, ику 
итхэм зыхедгъэубыдэным. 

 КъБР-м и Iэтащхьэм и чэн-
джэщэгъу Миронов Николай 
шэщIауэ тепсэлъыхьащ щIы-
налъэм и IэнатIэ псоми уна-
фэр щызезыгъакIуэ IэщIа-
гъэлIхэм ябгъэдэлъ зэфIэкI-
хэм хэгъэхъуэнымкIэ щыIэ 
еплъыкIэщIэм. Фигу къэд-
гъэкIыжынщи, а Iуэхум 
 КъБР-м и Iэтащхьэр щытеп сэ-
лъы хьащ «Мэшыкъуэ» егъэ-
джэ ныгъэ центрым щыщыIам 
щыгъуэ. Мы зэманым ири-
хьэлIэу хабзэ и лъэныкъуэкIэ 
зыхуеину дэфтэр псори къыз-

эрагъэпэщакIэщ «Iуащхьэма-
хуэ» фIэщыгъэр зиIэ корпора-
цэ университет къызэIухыным, 
абы зэрыщрагъэджэну про-
граммэхэм я «гъуэгу картэри» 
хьэзырщ, лицензэхэри яIэщ. 
Университетым щызэхуахьэ-
сынущ эксперт зэмы лIэу-
жьыгъуэхэм я базэ, щра-
гъэкIуэкIынущ къэрал, щIыпIэ 
унафэщIхэм я зэфIэкIхэм 
щыхагъэхъуэфыну семинар-
хэр, тренингхэр, лэжьыгъэр 
IуэхущIапIэхэм нэхъыфIу къы-
зэгъэпэща зэрыщыпщI хъу-
нум епха нэгъуэщI егъэджэны-
гъэхэри щыIэнущ. 

 Зэхуэсым зэрыщыжаIам-
кIэ, япэ егъэджэныгъэхэр 
«Мэ шыкъуэ» центрым мэлы-
жьыхьым щаублэнущ. Иужь-
кIэ ахэр ди республикэм къы-
щызэрагъэпэщынущ. КIуэкIуэ 
Казбек гу лъаригъэтащ Iуэху-
щIапIэхэм унафэр щызезы-
гъа кIуэ IэщIагъэлIхэм я щIэ-
ныгъэмрэ Iуэху зехьэ кIэмрэ 
щыхагъэхъуэфыну IэнатIэр 
республикэм къыщызэIу хы-
нымкIэ лэжьыгъэхэр щIагъэ-
хуэбжьэн зэрыхуейм.

щIыхьащ. Мы илъэсым къриубыдэу а 
программэм ипкъ иткIэ Эльбрус жыла-
гъуэм къыщрагъэжьа участкэ сыма-
джэщымрэ Куба къуажэм щаухуэ ам-
булаторэмрэ и кIэм нагъэсынущ.

Апхуэдэу зэIущIэм щытепсэлъыхьащ 
районхэм щыIэ медицинэ IуэхущIа-
пIэхэр зыхуэныкъуэ IэщIагъэлIхэмкIэ 
къызэгъэпэщынымкIэ щыIэ хэкIыпIэ-
хэм. Апхуэдэу блэкIа илъэсым «Къу-
ажэ дохутыр» программэмкIэ дохутыр 
29-рэ IэнатIэкIэ къызэрагъэпэщащ. 
Къуажэхэм щыIэ медицинэ IуэхущIа-
пIэхэм IэщIагъэлIхэр ешэлIэнымкIэ 
иджыри Iуэхугъуэ щхьэхуэхэм хоп -  
лъэ.

КIуэкIуэ Казбек къытеувыIащ узын-
шагъэр хъумэнымкIэ IэнатIэм и сабий 
IуэхущIапIэхэм я мылъку-техникэ лъаб-
жьэр гъэбыдэным теухуауэ ира-
гъэкIуэкIхэми. ПрограммэмкIэ ягъэза-
щIэ Iуэхухэм ящыщу мыхьэнэ нэхъ 
зиIэу къыхигъэщащ Налшык къалэм 
Головком и цIэр зезыхьэ и уэрамым тет 
сабий  поликлиникэ №1-м щра-
гъэкIуэкI зэгъэпэщыжыныгъэ лэжьы-
гъэхэр. Iуэху щIапIэм къызэрыпа-
щIыхьыжам и фIыгъэкIэ ар нэхъ ини 
хуити  хъуащ, абы Iэмал къаритынущ 
сабийхэм  хуащIэ медицинэ Iуэхут-
хьэбзэхэр зэрыхъукIэ ирагъэфIэкIуэ-
ну. Ап хуэ дэу Узыфэ зэмылIэужьы-
гъуэхэр зыпкърытхэм щеIэзэ рес-
публикэ сабий клиникэ центрым 
 щрагъэкIуэкI зэгъэпэ щы жыныгъэ лэ-
 жьы гъэхэр нагъэс. А центрым и са-
бий поликлиникэм, абы и  къудамэу 
Королёвым и цIэр зезыхьэ уэрамым 
тетри зэрагъэ пэщыжынущ. Хмель-
ницкэм и цIэр зезыхьэ уэрамым тет 
поликлиникэм и сабий къудамэр нэ-
хъапэкIэ зыхуей хуа гъэзэжащ.

Республикэм и Iэтащхьэм пщэрылъ 
ящищIащ Узыфэ зэмылIэужьыгъуэхэр 
зыпкърытхэм щеIэзэ республикэ са-
бий клиникэ центрым и къудамэхэу 
Александровкэ, Искож хьэблэхэм щы-
Iэхэм ятеухуауэ я мурадхэм щагъэ-
гъуэзэну икIи район сымаджэщхэм я 
сабий поликлиникэхэу зэгъэпэщыжын 
хуейхэр къуажэхэм зегъэужьыным 
хуэунэтIа программэм хэгъэхьэнымкIэ 
щыIэ хэкIыпIэхэр яубзыхуну.

КъызэIуахынущ «Iуащхьэмахуэ» университет зэгуэт

Хуэмурэ къагъэщIэрэщIэж

ЛIыхъужьхэм я цIэр фIащ

УнэтIыныгъэ
нэхъыщхьэ

КъБР-м  и  Iэтащхьэмрэ  Правительствэмрэ  я  пресс-IуэхущIапIэм  къызэритамкIэ

ХъыбарегъащIэ«Псори ТекIуэныгъэм папщIэ!»

хэмкIэ зыщIагъэкъуэнущ. 
Марафоныр «Къэбэрдей-

Балъкъэр» ВТК-мрэ («1 

 КъБР»), Къэбэрдей-Балъ-
къэр радиомрэ я эфир 
занщIэхэмкIэ къатынущ. 

Мазаем и 17-м,
сыхьэт 14 - 18-м.

Советыдзэхэр Афганистаным къызэрырашыжрэ 
илъэс 34-рэ зэрырикъур щагъэлъапIэ махуэм Нал-
шык и Дей хадэм ит, Афганистаным щекIуэкIа за-
уэм зи къалэн зыгъэзащIэу щыхэкIуэдахэм я фэ-
еплъым деж щызэхуэсат а зауэм щыIахэр, КъБР-м 
Правительствэм, Парламентым, дзэ комиссариа-
тым, хабзэхъумэ IэнатIэхэм, ветеран, жылагъуэ зэ-
гухьэныгъэхэм я лIыкIуэхэр, кадетхэмрэ юнарме-
ецхэмрэ, къалэдэсхэр.

- Илъэс къэс мы махуэм дигу къыдогъэкIыж я къа-
лэн ягъэзащIэу зи псэр зыта ди зауэлIхэр. Афган         
зауэм хэта совет сэлэтхэм ящыщу мин 15-м щIигъу  
хэкIуэдащ. Къэбэрдей-Балъкъэрым икIауэ абы щы-
Iащ 1800-м щIигъу, 54-м къагъэзэжакъым, - жиIащ 
Урысей гвардием и управленэу  КъБР-м щыIэм и 
унафэщIым и къуэдзэ, полковник Трушин Алексей. 

Къызэхуэсахэр дакъикъэкIэ щымри, фэеплъым удз 
гъэгъахэр тралъхьащ. 

БАХЪСЭН Ланэ.

МыкIыж уIэгъэ

ХьэщIэр куэдрэ щысмэ, бысымыр йозэш.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Иужьрей илъэс зыбжанэм 
щыхьэт дытехъуащ вирус-
хэр цIыхум зэран зэ ры-
хуэхъумрэ абы кърикIуэм-
рэ. Ахэр лIэужьыгъуэ куэд 
мэхъу, зым упэщIэтыху, 
зэротIэпIыкIри, нэ гъуэщI 
теплъэ егъуэт, зэры зи хъу-
мэжыным иужь иту. Дэнэ 
къыздикIыр зым нэхърэ 
 адрейр нэхъ гуащIэжу къы-
дэбгъэрыкIуэ вирус хэр? 
Сы т абыхэм ятеухуауэ щIэ-
ныгъэм къитIэщIар? Дауэ 
дазэрыпэщIэувэфынур?

ЩIЭНГЪУАЗЭХЭМ зэ ри-
тымкIэ, «вирус»-р лати-
ныбзэм къыхэкIащ, «щхъухь» 
жиIэу аращ къикIыр. ЩIэны-
гъэм ецIыху вирус лIэужьы-
гъуэу мини 5-м щIигъу, ауэ 
ахэр сыт хуэдиз хъуми, иджы-
ри къамыхутауэ дапщэ щы-
Iэми, абы къыдищIэфынури 
зыми ищIэркъым! 21-нэ лIэ-
щIыгъуэм, щIэныгъэмрэ тех-
никэмрэ я нэхъ зыужьыгъуэ 
дыдэм, щыIэщ щIэныгъэлI-
хэм жэуап зрамытыф уп-
щIэхэр. 

«Алъандэрэ щIэныгъэм 
иджар цIыхумрэ псэущхьэ-
хэмрэ къеуалIэ вирусхэрщ, 
ауэ щыIэщ Iэгъэбэгухэм, 
 къэ кIыгъэхэм, бактериехэм 
 къе фыкIхэри. Ахэр мелуан 
бжыгъэ мэхъу. Дэтхэнэри гу-
рыхуэу бджыным зэма ныш-
хуэ ехь, Iэмал щхьэхуэхэм 
ухуейщ», - жеIэ вирусолог Лу-
кашев Александр. Вирусым 
зыкъиIэтынкIэ, зиубгъункIэ 
щыхъунур зыми ищIэркъым. 
Ауэ хьэкъыр зыщ - сытым де-
жи ахэр хьэуам хэтщ, щIы-
уэпсым зэпымыууэ хэлъщ, я 
зыужьыныгъэр зэи къызэтеу-
выIэркъым. Къыхэгъэщып-
хъэщ, вирусыр микроорга-
низмкъым икIи бактерие-
къым. Ар генетикэ информа-
цэ гуэрым и пытхъахуэщ 
бе локым «кIуэцIышыхьауэ». 
Абы къыхэкIыу, жыпIэ хъу-
нущ абыхэм псэ яIуту икIи 
яIумыту. Псэ яIутщ езым ДНК 
зэраIэжым къыхэкIыу, икIи 
яIуткъым, цIыхум е псэущ-
хьэм и Iэпкълъэпкъым хэ-
мылъу зэрызимыужьыфыр 
къэп лъытэмэ. КIэщIу жы-
пIэмэ, абы кърихьэкI узыфэр 
зищIысыр къэпщIэн щхьэкIэ, 
хьэуам кърихьэкI вирусыр 
Iэпкълъэпкъым къыщы  ху-
тэн, цIыхум и ДНК-м зриуб-
гъуэн, «зыкъигъэлъэгъуэн» 
хуейщ. 

ЖыпIэ хъунущ вирусхэр 
 паразиту, зыхэпсэукIын ямы-
Iэмэ, езыхэри кIуэдыжу. Ауэ, 
псалъэм папщIэ, эболэм, ко-
ронавирусым цIыхур яукI. 
Эволюцэм и лъэныкъуэкIэ 
укъеплъмэ, узыгъэпсэу ор-
ганизмыр букIыным мыхьэ-
нэ гуэри хэлъкъым. Ар ап-
хуэдэу щIыщытыр щIэны-
гъэм иджы ри къыхуэхута-
къым. 

«Вирусым и къалэн нэ-
хъыщ хьэр - клеткэм зриуб-
гъуэнырщ. Абы сыхьэт зыб-
жанэ трегъэкIуадэ. Мыбдеж 
зауэ-банэ телъыджэ зэхаублэ 
а тIум. ЦIыхур зэрызэп къ-
рылъ налъэ къэс вирусым 
зэрыпэщIэт къару хэлъщ, 
икIи къыпэщIоувэ зэрып-
хъуакIуэм. Вирусыр псэуну 
мэныкъуакъуэри, клеткэм 
ебэнын хуей мэхъу. Зэрып-
хъуакIуэр нэхъ лъэщу къы-
щIэкIмэ, клеткэм зиукIыжы-
ну яужь йохьэ, вирусым                
Iэпкълъэпкъ псом зримыуб-
гъуэн папщIэ. Е,         
къыбгъурылъ клеткэхэм за-
кърегъащIэ, сымаджэ зе-
щIри. Къапщтэмэ, и нэ-
хъыбэм клеткэр токIуэ, 
цIыхум вирус гуэр къызэ-
реуэлIари къимыщIэххэу  
пкъ рокIыж. Ауэ вирусыр гуа-
щIэу, лъэщу, ерыщу къы-
щIэкIмэ, Iэмал имыIэу те-
кIуэнущ, цIыхур сымаджэ 
 хъунущ, адрейхэри ицIэлэ-
нущ, пхуэмыгъэхъужу, упэ-
мы лъэщу уиукIынри хэлъщ», 
- жеIэ Лукашевым. 

А уз зэрыцIалэр зищIы сыр, 
къызыхэкIым, узэрыпэ щIэ - 
ты ным теухуауэ тхылъ гъуэ-
зэджэ итхащ Латыпов Ну-
рали. Журналист, биолог, 
нейрофизиолог, философ, 
Моск  ва къалэм и мэру щы-    
та Лужков Юрий инновацэ 

ЩIэблэм ядэлэжьэным епха 
IэщIагъэхэр къыхэзых дэтхэнэми и 
гумрэ и псэмрэ а лэжьыгъэм етауэ 
щытын хуейщ. ЕгъэджакIуэм, гъэ-
сакIуэм сабийхэм щIэныгъэ ябгъэ-
дилъхьэн ипэ къихуэу, ахэр и 
хьэлымкIэ, и теплъэмкIэ, и лэжьы-
гъэмкIэ къыдихьэхыфын хуейщ. 
Апхуэдэу хъумэ, сабийм и гур 
къыпхузэIуехри, тыншу еукъуэдий 
щIэныгъэм адэкIэ зэрыхуэкIуэну 
гъуэгур, егъэтIылъ еджэным, гъа-
щIэм, дунейм и зэхэлъыкIэм теухуа 
и гупсысэхэм я лъабжьэр. 

НАЛШЫК дэт прогимназие №34-м 
гъэсакIуэу илъэс 30-м нэсауэ щы-
лажьэ Уэзы Маринэ Щыхьымджэ- 
рий и пхъум апхуэдэ Iуэху бгъэ-
дыхьэкIэращ и гъуэгугъэлъагъуэр. 
Маринэ зэрыжиIэмкIэ, сабий гъэ-
сакIуэу улэжьэныр ар лэжьыгъэ 
 къудейкъым - ар псэм и щытыкIэщ, 
гъащIэм и зэхэлъыкIэщ. ГъэсакIуэм, 
унэтIакIуэм зыпэрыт IэнатIэм хуиIэ 
лъагъуныгъэмрэ зыхищIэ жэуап-
лыныгъэмрэ куэдкIэ елъытащ абы и 
нэIэм щIэту къэхъу ныбжьыщIэр 
адэкIэ здынэсыфыну лъагапIэхэм, 
зыIэригъэхьэну текIуэныгъэхэм 
ящыщ куэд. Зи псэм апхуэдэ щыты-
кIэ нэху иIэу лажьэ унэтIакIуэр, шэч 
хэмылъу, и гъэсэн цIыкIухэм ядо-
гуашэ и гу хуабагъымкIэ, ахэр фIым, 
дахагъэм къыхуриджэу. 

Зыпэрыт лэжьыгъэр дапщэщи езы-
гъэфIакIуэ, абы еплъыкIэщIэхэр хэ-
зылъхьэ зэпытщ Уэзыр. Лэжьыгъэм и 
мардэр зыщIэ, зи IэнатIэм пэжу, 
жэуап лыныгъэр зыхищIэу пэрыт 
 Маринэ дапщэщи гулъытэ хэха хуещI 
и нэIэм щIэт сабийхэм я гупсысэ-     
хэм, зэхэщIыкIым я гъунапкъэхэм 
зэрызригъэужьыным. А мурадхэр 
къе хъулIэн папщIэ зэчиишхуэ зыб-
гъэдэлъ гъэсакIуэм къегъэсэбэп Iэ-
мал зэмылIэужьыгъуэхэр, методикэ Унагъуэхэм

ядоIэпыкъу

УФ-м и Президентым и Ад-
министрацэм и УнафэщIым 
и япэ къуэдзэ Кириенкэ Сер-
гей муниципалитетхэм я Iэ-
тащхьэхэм ягу къигъэкIы-
жащ зауэ Iуэху хэхам хэтхэм 
я унагъуэхэм сыт и лъэны-
къуэкIи зыщIагъэкъуэныр        
я къалэну зэрыщытыр.

«IЭНАТIЭ гугъум пэрыт щIа-
лэхэр я къулыкъукIи ягъэза-
щIэ IуэхукIи зэхэгъэж тщIыр-
къым. Ди дежкIэ зэхуэдэщ  
зэгурыIуэныгъэкIэ дзэм къу-
лыкъу хуэзыщIэри, мобили-
зацэм хиубыдари, езым и 
фIэфIыныгъэкIэ зауэм кIуа-
ри: ахэр псори хэкум и щхьэ-
щыжакIуэ лIыхъужьхэщ. 
Мыхьэнэшхуэ иIэщ  дэтхэнэ 
зым и унагъуэми къэралыр 
зэ  радэIэ пыкъур зыхегъэ щIэ-
ным. Абы и лъэныкъуэкIэ  
штаб зэ мы лIэужьыгъуэхэр 
къы  зэрагъэ пэщащ, «Дэ 
дызэгъусэщ» волонтёр                         
зэщIэхъееныгъэми  лэ  жьы- 
гъэш хуэхэр ирегъэ кIуэкI. 
ЩIыналъэ къулыкъущIа-

пIэхэм, дауи, апхуэдэ уна-
гъуэхэр зыхуэныкъуэ дэIэпы-
къуныгъэр нэхъыфIу ящIэ-
нущ. Шэч хэлъкъым, цIыхухэм 
я щыIэкIэ-псэукIэм фэ нэхъ 
гъунэгъуу фызэрыщыгъуа-
зэм», - жиIащ абы  «Муници-
пальный диалог» марафоным 
къыщыщыпсалъэм.

Кириенкэ Сергей жиIащ 
 УФ-м и Президентым зауэ 
Iуэху хэхам и къалэну къи-
гъэлъэгъуа псори ар щекIуэкI 
щIыпIэхэм тэмэму зэры щы-
зэфIахынур.  «Абы къ ы дэ-
кIуэуи, щытыкIэр къагъэсэбэ-
пу къэралым и экономикэр 
къэзыгъэтIэсхъэну хуейхэм я 
мурадхэр къызэпыдудкIэрэ, 
адэкIэ зыужьыныгъэшхуэхэм 
дыхуэзышэну лъабжьэ бы дэ-
хэр дгъэтIылъыпхъэщ», - къы-
хигъэщащ  абы.

Президентым 
фIыщIэ къахуещI 

Сирием къыщыхъуа щIы-
хъейм кърикIуахэр гъэ зэ-
кIуэжынымкIэ  абы зэ ры-
хузэфIэкIкIэ дэIэпыкъуэ-
гъу хуохъу Урысейр. Мы 
 махуэхэм къэралым и пре -
зи дент Асад Башар щыIащ 
ди  къегъэлакIуэхэр щы  ла-
жьэ Джеблэ къалэм, 
абыхэм захуигъазэу фIы-

щIэ яхуищIын папщIэ.

УРЫСЕЙМ и МЧС-м и пресс-
IэнатIэм къызэритамкIэ, Асад 
Башар игъэщIагъуэу якIэ-
лъыплъащ къэхъукъащIэ шы-
нагъуэр къызытепсыха цIы ху-
хэм я гъащIэр кърагъэ лын 
 папщIэ унэ зэтещэхахэр жэщ-
махуэ ямыIэу зэтезыхыж уры-
сей IэщIагъэлIхэм я лэ жьы-
гъэр нэгъэсауэ зэрагъэза-
щIэм. Абыхэм  Сирием и            
пре зи дентыр щагъэгъуэзащ 
къэ    лъыхъуэныгъэ-къегъэ ла-
кIуэ Iуэхухэр зэрекIуэкIым, езы 
къэралми нэгъуэщI щIы пIэ-
хэми къикIа IэщIагъэлI гуп хэр 
зэгурыIуэу зэрызэ дэ ла жьэм 
икIи жраIащ я цIы ху хэм къа-
тепсыха гузэвэгъуэр щагъэп-
сын щIэн щхьэкIэ я гуа щIи къа-
руи зэремыблэжынур.

«КъегъэлакIуэ Iуэхухэм хэт 
дэт хэнэми фIыщIэ фхузощI, - 
закъыхуигъэзащ абыхэм Асад 
Башар. - Урысей Федерацэм  
и Президентми, къэралым 
 зыхъумэжыныгъэмкIэ, къы -
зэ рымыкIуэ щытыкIэхэмкIэ и 
министрхэми яхузэфIэкI къы-
зэрамыгъанэм сыщыгъуа-

зэщ, къытхурагъэша гумани-
тар дэIэпыкъуныгъэхэр къы-
тIэ рыхьащ. Сирием и цIы-
хухэм зэи ящыгъупщэнукъым 
щытыкIэ гугъум къыщихутам 
псом япэу урысей цIыхубэм 
зэрызыкъыщIагъэкъуар».

Мазаем и 16,
махуэку

ХъыбарыщIэхэр зегъэ-
кIуэ ным и дунейпсо махуэщ

УФ-м и Дзэ-Тенджыз фло-
тым и тIасхъэщIэххэм я ма-
хуэщ

1956 гъэм къалъхуащ тхы-
дэ щIэныгъэмкIэ кандидат, 
 ЩIДАА-м и член-корреспон-
дент, жылагъуэ лэжьакIуэ Бо-
лэ Ильзитэ. 

Дунейм и щытыкIэнур
pogoda.yandex.ru сайтым 

зэритымкIэ, Налшык уэс къы-
щесынущ.     ЩIыIэр  махуэм 
градуси 2 - 3, жэщым   градуси  
7 - 5 щыхъунущ.

технологиехэмкIэ и чэнджэ-
щэгъуу щыта Латыповым з э-
рыжиIэмкIэ, 2003 гъэм къэу-
нэхуауэ щытащ алъандэрэ 
щIэныгъэм имыцIыхуа ви-
рус лIэужьыгъуэ. «Мытипич-
нэ пневмоние» зыфIаща 
 ви русыщIэм теухуауэ схуз э-
хуэхьэса дэфтэрхэр сIыгъыу 
Лужковым деж сыкIуат. Абы 
Сингапуррэ Гонгконгымрэ 
иубыдакIэт. Зы цIыху сыма-
джэ хъуамэ, ар щыпсэу унэм 
щIэсу хъуар зэрыщыту ицIа-
лэрт, фэтэр куэду зэхэт 
унэшхуэхэм жьыр щызэры-
зекIуэ системэмкIэ къи-
кIухьурэ. Лужковым ар щызэ-
хихым унафэ ищIат вокзал-
хэм, аэропортхэм, сату щIа-
пIэхэм, IуэхущIапIэхэм я 
вентиляцэ системэхэм де-
зинфекцэ щрагъэкIуэкIыну. 
Е ди насып кърихьэкIащ, е 
едгъэкIуэкIа лэжьыгъэр 
пщIэншэ хъуакъым, ауэ а 
илъэсым ди гъунэгъу къэра-
лыгъуэхэр зыгъэзджызджа 
вирусыр ди деж къэсатэ-
къым. Илъэс зыбжанэ дэкI-
ри, MERS зыфIащауэ щыта 
коронавирус лIэужьыгъуэр 
КъуэкIыпIэ Гъунэгъум къы-
щыунэхуащ. ЗэкъуэтIакъуэщ 
а Iуэхугъуэхэм шынагъуэ гуэр 
хэзылъэгъуар, кIуэ пэтми ви-
русхэр нэхъ бзаджэ, лъэщ 
зэрыхъур къызыгурыIуар. 
Абы щыгъуэщ «НурАли-Ба-
ба и сорок вирусов-разбой-
ников» тхылъыр тхын щы-
щIэздзар», - жеIэ Латыпо-
вым. 

АдэкIэ дызытепсэлъыхьы-
нур нэхъ гурыIуэгъуэ хъун 
 папщIэ, мыбдеж къыщыхэд-
гъэщынщ вирусхэр къызди-
кIар. ЩIэныгъэлIхэм, з э дэа-
рэзыуэ жаIэ псэущхьэхэмрэ 
цIыхухэмрэ, уеблэмэ клет-
кэр иджыри къыщымыунэ-
хуа лъэхъэнэ жыжьэм ви-
русхэр дунейм зэрытетар. 
Абы и закъуэкъым, ДНК пыт-
хъахуэ зыпкърылъ а ви-
русхэрауэ жаIэ псэ зыIут псо-
ри къызэрыкIыкIыжар, къы-
зы техъукIар. НэгъуэщIу жы-
пIэмэ, вирусхэращ гъащIэм и 
лъабжьэ хъуар. Уеблэмэ  
ныбэрылъыр зыкIуэцIылъ, 
бын жэкIэ зэпха лыджанэр 
къызэрыунэхуар вирусхэм я 
фIыгъэщ. Дауэ? Вирусхэр 
Iэпкълъэпкъым дэгуэшащ 
лыджанэр къызэрыунэхукI 
 белок лIэужьыгъуэмкIэ! Абы 
и закъуэкъым, эволюцэр 
щIэзыгъэхуэбжьари, генети-
кэ информацэр къезыхьэ-
кIари, налъэхэр зыгъэбэ-
гъуари ахэращ. Ауэ дэнэ       
езы вирусхэр къыздикIар, а 
лъэхъэнэм ЩIым гъащIэ 
 щы мыIэххамэ, зы псэущхьи 
темытамэ? Зэрыхуагъэфа-
щэмкIэ, ахэр хьэршым къи-
кIащ, зэры-ДНК пытхъахуэу 
къэнэжауэ  дунейм тетщ.

ИкIи нобэр къыздэсым 
къэунэхуа гъащIэмрэ вирус-
хэмрэ зозауэ, зыр зым иукIы-
жыну хэту. ГъащIэр къы-
зэрыунэхурэ куэд щIакъым, 
вирусхэр абы нэхърэ илъэс 
меларди 3,5-кIэ зэрынэ-
хъыжьыр къэплъытэмэ. Ара-
ми, гъащIэр нэхъ лъэщу 

къыщIэкIауэ, а зауэм щы-
текIуэу къэгъуэгурыкIуащ 
алъандэрэ. Ауэ иджыпсту 
 вирусхэр апхуэдизкIэ ерыщу 
къыдобгъэрыкIуэри, тхыдэр 
тIу ирещIыкI: ковидыр щыт-
мыцIыхуамрэ адэкIэрэ (ды-
къелмэ!). 

Дыкъемылынри хэлъщ… 
Сыту жыпIэмэ, цIыхум мэз-
хэр къреупщIыкI, абы псэу-
щхьэхэм я бжыгъэр хегъэщI. 
А псэущхьэ кIуэдыжхэм яп-
кърыта вирусхэм «псэуа лъэ» 
къалъыхъуэу цIыхум къып-
кърохьэ. Къапщтэмэ, эбо-
лэри ковидри псэущ хьэхэм 
яхуэлъэ вирусщ, цIыхум 
 къефыкIыни хуейтэкъым. 
Ауэ мащIэ хъуа мэзхэм щIэс 
псэущхьэхэм я бжыгъэм зэ-
ры хэщIым къы хэкIыу, цIыхум 
дежкIэ къоIэпхъуэ. Апхуэ-
дэщ Индием  къ ы щыунэхуауэ           
щы та нипах  вирусыр, зэфы-
кIахэм я процент 50-р 
зыукIар. Нэ  хъа пэIуэкIэ ар 
Малайзием щып сэу дзы-
гъуэнэфхэращ зыпкъ рытар, 
ауэ мэзхэр ирауп щIыкIщ, 
 пальмэ щагъэкIыну цIыхухэр 
джунглим пэгъунэгъуу тIы-
сыжри, вирусым зихъумэжу 
абыхэм закъри дзащ. 

ЦIыхум вирусым зэры пэ-
щIэтын Iэмал къигъуэтащ, 
вакцинэр къигупсысри. Абы 
щхьэкIэ къэмынэу, псэущ-
хьэхэр нэхъ мащIэ зэрыхъум 
къыхэкIыу, вирусхэр есащ 
 хуиту цIыхум дежкIэ къекIуэ-
кIыу. А Iуэхугъуэр тынш щIэ-
хъуар къызыхэкIри цIыхум              
и иммунитетыр зэрехуэ-
харщ. Иммунитетыр зэлъы-
тэжар ерыскъыр аращ. Нобэ 
цIыхум ишх джэдкъазымрэ 
Iэщымрэ гормонрэ антибио-
тиккIэ къагъэхъуа защIэщ. 
Эпидемиолог Уоллес Роб 
зэрыжиIэмкIэ, апхуэдэ щIы-
кIэкIэ къагъэхъу джэд- 
къазымрэ Iэщымрэ я бжы-
гъэр хэхъуэху, ажалырыхьу 
къэунэху вирусхэри нэхъыбэ 
мэхъу. 

Псори къыщежьэжар къэ-
кIыгъэхэм дежщ. Зэхуэмыдэ 
защIэу щхьэмыж зыщI къэ-
кIыгъэу дунейм тетар цIыхум 
игъэкIуэдри, генетикэ зэ-
хъуэкIыныгъэшхуэхэр зы-
хэлъ нартыхумрэ прунжым-
рэ хисэу щIидзащ. Аращ ба-
нанми, кофеми, оливкэми 
къащыщIар. 

ЦIыхум лей зрихыжащ, ду-
нейр теплъаджэ ищIри. 
 Хьэуар, псыр фIей зэ рыт-
щIам, мэзхэр зэритхым, 
ерыс  къы мыхъумыщIэ 
тшхыу рэ зэрызыдукIыжым            
и закъуэкъым, вирус нэгъу- 
нэ къызэрыддэбгъэрыкIуэр           
ди ягъэжщ. Абыхэм хущ-
хъуэкIэ, вакцинэкIэ да-
пэщIэтыну ди мурадщ. Ауэ 
вирусхэм хущхъуэгъуэ къа-
хуэбгъуэтыху, захъуэж, нэ-
гъуэщI сэфэт йоувэ, зыкъра-
гъэл. Абыхэм я геномыр 
цIыхум ейм нэхърэ мелуан 
бжыгъэкIэ нэхъ мащIэщ, 
ахэр къызэрыгуэкIщ, арами, 
дэ нэхърэ нэхъ бзаджэу,               
нэхъ губзыгъэу къыщIэкIащ. 

ТАМБИЙ  Гуащэмахуэ. 

Мазаем и 14-м КъБР-м и Правительст-
вэм и Унэм щекIуэкIащ «КъБР-м и муници-
пальнэ IуэхущIапIэхэм я совет» ассоци-
ацэм и зэIущIэ. Абы щытепсэлъыхьащ 
Май щIыналъэ администрацэм и Iэта-
щхьэм зи щхьэ IуэхукIэ зыкъыхуэзыгъа-
зэхэм ядэIэпыкъуным теухуауэ яхузэ-
фIэкIам. Ар къызэIуихащ икIи иригъэ- 
к IуэкIащ Ассоциацэм ищI унафэхэр зэ-
рагъэзащIэм кIэлъыплъ Маслов Николай.

ЗЭIУЩIЭМ хэтащ къэралкIуэцI полити-
кэмрэ щIыпIэ самоуправленэхэмкIэ КъБР-м 
и Iэтащхьэм и чэнджэщэгъу Храмцов Алек-
сей, щIыпIэ администрацэхэм я лIыкIуэхэр.

Май щIыналъэ администрацэм и Iэтащ-
хьэм зи щхьэ IуэхукIэ зыкъыхуэзыгъазэхэм 
ядэIэпыкъуным теухуауэ яхузэфIэкIам теп-
сэлъыхьащ Фомина Иннэ. Абы зэрыжиIам-
кIэ, иужьрей илъэсищым ирагъэ кIуэкIа лэ-
жьыгъэм тепщIыхьмэ, 2020 гъэм Май ад-
министрацэм я щхьэ IуэхукIэ зыкъыхуагъэ-
защ цIыху 270-м, 2021 гъэм - 425-м, 2022 
гъэм - 253-м. НобэкIэ ядэIэ пы къуащ цIыху 
33-м, мыдрейхэм я Iуэхухэм йолэжь, гу-
лъытэншэу зыри къызэрамыгъэнэным яужь 
иту. 

- Гу лъыфтауэ къыщIэкIынщ бжыгъэхэр 
фIыуэ зэрызэщхьэщыкIым, 2021 гъэм цIыху 
нэ хъыбэм зэрызыкъытхуагъэзам. Ар къы-
зыхэкIар а илъэсым уз зэрыцIалэм и зэран-
кIэ Iуэху куэд къызэтеувыIауэ зэ рыщытарщ. 
2022 гъэм лъаIуэхэм я бжыгъэр зэрехам те-
пщIыхьмэ, дызэлэжьыр къы дохъулIэ, цIы ху-
хэм я гур щIэныкъуэр зэхыдогъэкIыф, да-
доIэпыкъуф, - къыхигъэщащ Фоминам. 

Май щIыналъэм и лIыкIуэм зэрыжиIам-
кIэ, цIыхухэм я гукъеуэхэр нэхъ зэпхар я 
псэу кIэр егъэфIэкIуэн, къуажэ, къалэ 
кIуэцIхэр зыхуей хуэгъэзэн, нэхъ дэхуэха- 
хэм  мылъкукIэ   защIэгъэкъуэн  зэры -
хуейрщ. 

- Иужьрей илъэсищым дызытелэжьа псо-
ми уриплъэжмэ, ди цIыхухэр зэрыарэзыр, 
къалэр зэрефIакIуэр, зэрыщIэращIэр нэры-
лъагъущ. Гу лъытапхъэщ «ВКонтакте», «Од-
ноклассники», Телеграм сайтхэм админи-
страцэм интернет напэкIуэцI зэрыщиIэм, 
едгъэкIуэкI лэжьыгъэм теухуауэ псори абы 
къызэритлъхьэр зэрысэбэпым, - жиIащ Ин-
нэ. 

Урысейм и Ипщэ щIыналъэхэм я лэжьы-
гъэр зыунэтI советым и зэхуэсыр Налшык 
къалэм гъатхэпэм и 15 - 17-хэм зэрыщрагъэ-
кIуэкIынумрэ абы текIуэдэну мылъкумрэ 
тепсэлъыхьащ Маслов Николай. 

- А Советым хохьэ Осетие Ищхъэрэ-Ала-
ние, Кърым, Къалмыкъ, Ингуш, Дагъыстан, 
Къэрэшей-Шэрджэс, Адыгэ, Шэ шэн, Къэ-
бэрдей-Балъкъэр республикэхэр, Красно-
дар, Ставрополь крайхэр, Астра хань, Волго-
град, Ростов областхэр, Севастополь къа-
лэр. Ар илъэс 15 хъуауэ мэлажьэ, илъэсым 
тIэу зэхохьэ. Мы зи чэзу зэIущIэр КъБР-м и 
щыхьэрым щекIуэкIынущ. Абы  теухуауэ 
къызэрагъэпэщынущ зэпсэлъэныгъэхэр, 
концертхэр, хьэщIэхэм ди щIыпIэ дахэхэм 
зыщедгъэплъыхьынущ, дахуеблэгъэнущ 
щIыпIэ администрацэхэм, - жиIащ Масло-
вым. 

ФЫРЭ Анфисэ.

пэрытхэр, технологиещIэхэр. Абы и 
дерсхэм екIуалIэ сабийхэм яхэт-
къым щIэм и лъыхъуакIуэу щымыт, я 
ныбжьым елъытауэ зэфIэкIыфIхэр, 
щIэ ныгъэ куу къэзымыгъэлъагъуэ. А 
псори, дауи, къыдэкIуащ гъэсакIуэм 
цIыкIухэм ядригъэкIуэкI лэжьыгъэ 
купщIафIэм. 

Прогимназием и лэжьакIуэ нэ-
хъыжьхэм ящыщ Уэзы Маринэ бгъэ-
дэлъ щIэныгъэмкIэ, и Iуэху зехьэкIэ 
мардэхэмкIэ ядогуашэ IэнатIэм 
пэры хьагъащIэ гъэсакIуэ ныбжьы-
щIэхэм. Ар нэхъыщIэхэм я гъуэгугъэ-
лъагъуэщ, нэхъыжьхэм я чэнджэ- 
щэгъущ. Зыхэт гупым, Iуэху щIа пIэм и 
унафэщIхэм, и нэIэм щIэт сабийхэм  
я адэ-анэхэм пщIэрэ нэмысрэ къы-
хуащI апхуэдэу псэ хьэлэлу зи Iэ-
натIэр езыхьэкI лэжьакIуэ гумыза-
гъэм. 

И лэжьыгъэфIым папщIэ Уэзы 
 Маринэ мызэ-мытIэу ягъэлъэпIащ. 
Абы зыбжанэрэ къыхуагъэфэщащ 
 КъБР-м Егъэджэныгъэмрэ щIэны-
гъэмкIэ и министерствэм, зыщы-
лажьэ прогимназием къабгъэдэкI 
щIыхь, фIыщIэ тхылъхэр, саугъэт 
лъа пIэхэр. «Си бзэ - си псэ, си дуней» 
республикэпсо фестиваль-зэпеуэм 
нэ хъыфIу къыщалъытащ лъэпкъ 
щIэныгъэ щIэблэм егъэгъуэтыным-
кIэ Уэзым иригъэкIуэкI лэжьыгъэр, 
абы и лъабжьэ методикэри щIы-                  
гъуу. Маринэ екIуу хэтащ икIи щы-
текIуащ «Эврика» егъэджакIуэхэм я 
зэгухьэныгъэм къызэригъэпэща 
«ЩIы хъурейр цIыхухэм яхуэтхъу-
мэнщ» урысейпсо зэпеуэм. Абы щы-
хьэт техъуэ щIыхь тхылъи къратащ. 
Къи нэмыщIауэ, Уэзы Маринэ 
ящыщщ ФГОС-м къигъэув мардэхэр 
зи лъабжьэ, ныбжьыщIэхэм я зэхэ-
щIыкIым зезыгъэужь программэхэр 
зэхэзылъхьэ IэщIагъэлIхэм. Сабий-
хэр школым хуэгъэхьэзырыным 
 теухуауэ гъэсакIуэм зэфIиха апхуэ дэ 

лэжьыгъэфIым къыпэкIуащ серти-
фикат щхьэхуэ. 

Зыпэрыт IэнатIэм, зыдэлажьэ са-
бийхэм зигури зи псэри якIэрып-         
щIауэ лэжьыгъэр езыхьэкI Маринэ 
зэрыжиIэмкIэ, и нэгу къыхущIэгъэ-
хьэркъым цIыкIухэм щахэмыт дуней. 
Абы фIыщIэ ин яхуещI и гъэсэнхэм       
я адэ-анэхэм, нэхъ лъапIэ дыдэу 
Тхьэм къарита я бынхэр дзыхь къа-
хуэзыщIахэм, гъэсэныгъэ лэжьы-
гъэм жыджэру зэрыхэтым папщIэ. 

Апхуэдэ Iуэху зехьэкIэ дахэ зиIэ 
бзылъхугъэм  унагъуэ екIуи и щIы-
багъ къыдэтщ. Абырэ и щхьэгъусэ 
Уэзы Хьэсэнрэ (ар и IэщIагъэкIэ ин-
женерщ) щIалитI зэдагъуэтащ: Алим-
рэ Залымрэ. Абыхэм щIэныгъэ нэ-
хъыщхьэ, IэщIагъэ хъарзынэ иратащ, 
псом ящхьэращи, лъэпкъ гъэсэны-
гъэ дахэ халъхьащ. 

Зи лэжьыгъэм гупсэхугъуэ дэзы-
гъуэт, щIэблэр гъэсэным, щIэныгъэ 
ябгъэдэлъхьэным жэуаплыныгъэ 
 лъагэ хэлъу пэрыт Уэзы Маринэ до-
хъуэхъу гъащIэм, быным, IэнатIэм 
 хуиIэ мурадхэмрэ хъуэпсапIэхэмрэ 
нахуапIэ хъуну, фIыуэ илъагъу и 
IэщIагъэм узыншэу ирилэжьэну, 
псэм хуихь и гъэсэнхэм я ехъулIэны-
гъэ куэд дяпэкIи илъагъуну. 

ЖЫЛАСЭ  Маритэ. 

Къэбэрдей-Балъкъэр Республикэм и Жылагъуэ палатэм 
и зи чэзу зэIущIэ иригъэкIуэкIащ. Ар зытеухуауэ щытар 
Урысей Федерацэм и Президентым щIэблэм гъэсэныгъэ, 
щIэныгъэ, IэщIагъэ нэс етыным, узыншэу къэгъэхъуным 
хуэунэтIауэ илъэс къызэднэкIам щэ кIуэгъуэм и  9-м  къыди-
гъэкIа унафэрщ. Абы хэтащ политикэм, щIалэ гъуалэм, 
егъэ джэныгъэм егъэщIы лIа министерствэхэм, диным, 
спор тымрэ щэнхабзэмрэ я лэжьакIуэхэр, къалэ, къуажэ   
къулыкъущIэхэр.

ЗЭIУЩIЭР къызэIуихащ Жылагъуэ палатэм и унафэщI         
Берд Хьэзрэталий. КъекIуэлIахэр абы къыху риджащ, къа-
Iэтыну Iуэхум и мыхьэнэр къалъытэу, я гу къеуэмрэ гупсысэм-
рэ жьэнахуагъэ хэлъу утыку кърахьэну. Къыхигъэщащ щIалэ-
гъуалэм я хэкур, хабзэр, тхыдэр фIыуэ  ялъагъуу, пщIэ хуащIу,  
я къэкIуэнум ирипIейтейуэ, жэуаплыныгъэ яхэлъу къэгъэхъу-
ныр псом ящхьэу зэрыщытыр.

Нэхъыжьхэм ди къалэнщ ди быныр зыхуэдгъасэмрэ зы-             
хуедгъаджэмрэ я лъым хэту къэдгъэхъу ну. ИтIанэщ дэри ди 
сабийхэри насыпыфIэ дыщыхъунур, къэкIуэну дахэ щыдиIэ-
нур.

«А псори къэплъытэмэ, икъукIэ игъуэу дунейм къытехьа 
унафэщ ди Президент Путиным къыдигъэкIар икIи дагъуэн-
шэу ар зэрыдгъэзэщIэнум дытелэжьэныр ди къалэнщ»,- 
жиIащ Хьэзрэталий.

Къэбэрдей-Балъкъэрым щIэныгъэмрэ егъэджэныгъэмкIэ и 
министрым и къуэдзэ Мысост Екатеринэ зэрыжиIамкIэ, ди 
къэралми республикэми иужь зэманым лэжьыгъэ купщIафIэ 
куэд щызэфIагъэкI щIэблэр гъэсэным, щIэныгъэм де-
гъэхьэхыным теухуауэ. 

«Иджыри абыкIэ арэзы дыхъуу дыкъызэтеувыIэ хъунукъым, 
нобэкIэ школым щеджэ сабийхэмрэ адэ-анэхэмрэ сэбэп 
 яхуэхъуу, ядэлажьэу цIыхуищэрэ плIыщIрэ лэжьапIэ Iэна-
тIэщIэ Iудгъэуващ», - жиIащ Мысостым.

«ЩIэблэ узыншэ диIэным, цIыхубэмрэ лъэпкъхэмрэ зэ-
гурыIуэным хуэлажьэ IэнатIэхэм ди гъащIэм къалэнышхуэ 
 щагъэзащIэ, Президентым  и  унафэу  а Iуэхум лъабжьэ хуэ-
хъуар икъукIэ игъуэу къызолъытэ» , - жиIащ Къэбэрдей-Балъ-
къэрым лъэпкъ Iуэхухэмрэ жыл агъуэ проектхэмкIэ и минист-
рым и къуэдзэ Гергоков Джамбулэт. Абы къызэрыхигъэ-
щамкIэ, гъэсэныгъэ и лъэныкъуэкIэ ди хабзэм хэлъ даха -       
гъэу хъуар дымыхъумэжмэ, ди тхыдэр зыщыдгъэгъупщэжмэ, 
зэи тхуэмыгъэзэкIуэжын щыуагъэ тIэщIэкIыну аращ. 

Май районым и Жылагъуэ палатэм и унафэщI Герасимо-       
вэ Светланэ лэжьапIэншэу къэна щIалэгъуалэр гулъытэншэ 
зэрыхъуам, абы теухуауэ куейм щызэфIагъэ кI лэжьыгъэмкIэ 
хуабжьу мыарэзыуэ тепсэлъыхьащ.  Диным и лэжьакIуэхэу 
 Сыжажэ Алимрэ Бобылев Валентинрэ Президентым и уна-
фэм сэбэпынагъ иIэну къызэралъытэмрэ сабийхэм, щIалэ-
гъуалэм зэрадэлажьэмрэ тепсэлъыхьащ.

Иужь илъэсхэм щIэблэр гъэсэным хуэунэтIауэ ящIар ма-
щIэу, абы къыхэкIкIэ лэжьыпхъэу къалъытэр яубзыхуу, ди 
щIыпIэ Правительствэмрэ Парламентымрэ ар гъэзэщIэным-
кIэ зыкъыщIагъэкъуэну лъэIукIэ зыхуагъазэмэ фIэзахуэу 
 къыхилъхьащ Къэбэрдей-Балъкъэр Республикэм и Жыла-           
гъуэ палатэм и унафэщIым и къуэдзэ Федченкэ Людмилэ. 

 ШАФИЙ  Аслъэн.

Бахъсэн къалэм щаухуэ шко-
лакIуэу 1200-м щIигъу зыщIэхуэн 
курыт еджапIэ. Ар и инагърэ и 
зэIузэпэщагъкIэ ди республикэм 
щыетIуанэщ.

КЪАТИЩУ зэтету кърагъэжьа шко-
лым и инагъыр метр зэбгъузэнатIэ 
мин 26-рэ мэхъу. Абы хэтынущ спорт-
пэшу тIу, урок зэхуакухэм цIыкIухэм 
зыщагъэпсэхун утышхуэ, цIыху 400-м 
щIигъу зыщIэхуэ шхапIэ, зэIущIэхэм-
рэ нэгузыужь программэхэмрэ щра-
гъэкIуэкIын пэшышхуэ. Залышхуэм 
музыкальнэ Iэмэпсымэхэмрэ зы - 
къы зэрагъэлъагъуэ фащэхэмрэ я 
 хъу мапIэ пэш щхьэхуэхэри къедзы-
лIащ. Класс пэшхэр иджырей мар-
дэхэм тету Iэхуитлъэхуитщ. Къи щы-
нэмыщIауэ, класс нэхъыжь хэм 
щеджэхэм еджапIэщIэм Iэмал ща-
гъуэтынущ зэрыпсэун IэщIагъэ 

ЗэIущIэхэр

Урысей Ипщэм и
лIыкIуэхэм поплъэ

ЩIэблэ  гъэса 
диIэн папщIэ

Узыфэ
зэрыцIалэхэр

щIэбагъуэр

И хьэлымрэ теплъэмкIэ къыдехьэх

ЕджакIуэ  1200-м  щIигъу  щIэхуэу
 зрагъэгъуэтынымкIэ: дэн-бзэным, 
пхъэм  рэ гъушIымрэ елэжьыным 
 хуэгъэпса пэшхэр яIэнущ. 

ЕджапIэм къегъэщIылIа гектари       
4-м нэблагъэм джэгупIэхэр, зэ-
хьэзэхуэ зэмылIэужьыгъуэхэр щра-
гъэкIуэкI спорт утхэр щаухуэнущ. 
Апхуэдэ ухуэныгъэ зэпэщым сом 1 
 мелардрэ мелуан 45-рэ текIуэдэнущ. 
Лэжьыгъэр къезыхьэлIэ «Строймас-
тер» ухуакIуэ компанием и уна-
фэщIым къызэрыхигъэщамкIэ, шко-
лыр мы илъэсым и дыгъэгъазэм  ири-
хьэлIэу зэфIагъэкIыну щы гугъащ, 
арщхьэкIэ ухуэныгъэр и чэ зум щIадзэ 
зэрымыхъуам къы хэкIыу, а пIалъэр 
ягъэIэпхъуэн хуей  хъуащ.  Iуэхур 
къызэзыгъэпэщыр Къэбэрдей-Балъ-
къэрым  Ухуэныгъэ инхэмкIэ и   минис-
терствэрщ.

Мы зэманым лэжьыгъэр къыщра-
хьэлIэ щIыпIэхэр зыбжанэу гуэшащ: 

языныкъуэ бригадэхэм къатитI зэ-
хуакум бетоныр дагъэжыхь, адрей-
хэм ар хьэзыр щыхъуа щIыпIэхэр 
щIадзауэ чырбышымкIэ дращIей. 
Гид роизоляцэм ехьэлIа лэжьы-
гъэхэр и  кIэм нагъэсащ. Псы къы-
щIэ шы пIэхэмрэ газ бжьамийхэр 
щыщIалъ хьэну щIыпIэхэмрэ зэрау-
бруунум х уагъэхьэзыр. Ухуэныгъэм 
цIыху 60 пэрытщ. ЩIыIэу екIуэкI мы 
махуэхэм бетоныр дэпкIэ, чыр-
бышхэр  теплъхьэ зэрымыхъум 
къыхэкIыу, языныкъуэ лэжьыгъэхэр 
пIалъэкIэ къызэтрамыгъэувыIэу          
хъуркъым.  Хуабэ кIапэ къызэрыхъуу 
Iуэхум пащэнущ. ЩIыунэ лэжьы-
гъэхэр къызэ теувыIэркъым, абы 
къызэрагъэплъ Iэмэпсымэхэр щIа-
гъэуващ, ухуа кIуэхэм къате-
мыхьэлъэн хуэдэу.

БЕРД  Владимир.  

Ди республикэм и мэкъу-
мэш IуэхущIапIэхэр кIэр-
тIоф жылапхъэфIхэмкIэ 
къы  зэгъэпэщыным телажьэ 
щIэныгъэлIхэм къызэрыха-
гъэщамкIэ, нэгъуэщI щIы-
налъэхэм, къэралхэм къраш 
жылапхъэхэр къэдгъэсэ бэ-
пын хуейщ, ди кIэртIоф се-
лекцэм къыхэхъуэн папщIэ.

УРЫСЕЙМ и «Россельхоз-
центр» IуэхущIапIэм мы гъэм 
къигъэнэIуащ нэхъыфIу къа-
лъыта кIэртIоф лIэужьы-
гъуэхэр. Ахэр 50-м щIегъу, 
ауэ, гъэщIэгъуэныращи, Уры-
сейм и щIыналъэхэм къы-
щагъэкIауэ зыри яхэткъым. 
Мэкъумэш IэнатIэхэм жылэу 
 къ ы  щагъэсэбэпыр, къанэ 
щымыIэу, нэгъуэщI къэрал-
хэм яйщ икIи абыкIэ бжьы- 
пэр яIыгъщ Финляндием, 
 Германием, Нидерландхэм. 
Ди республикэми иIэщ дзэ-
лыкъуэ кIэртIоф лIэужьы-        
гъуэ телъыджэхэр. Иужьрей 
илъэс  хэм абыхэм щIэуп щIэш-
хуэ щаIэщ ди гъунэгъу щIы-
налъэхэм, Ставрополь, Крас-
нодар крайхэм. 

Селекционерхэм къызэ ры-
хагъэщымкIэ, ущIэгузэвэн 
щы Iэкъым: жылэр дыды- 
мейми, къыщагъэкIыр ди губ-
гъуэхэрщ. Зы илъэс къэмы-
нэу кIэртIоф жылэу къэра-
лым къохьэ тонн мин 12-15-м 
щIигъу икIи абы къарет илъэ-
сым и кIыхьагъкIэ ди цIыху-
хэм яхурикъуну тонн мин         
800 - 850-р. 

ШЭРЭДЖ  Дисэ.

Гъатхасэм
зыхуагъэхьэзыр

Ухуэныгъэ

ЕгъэджакIуэмрэ  унэтIакIуэмрэ  я  илъэс






